
  Viðv. Uppskot til løgtingslóg um tilbúgving 
Í skrivi dagfest 10. september 2010 hevur Fiskimálaráðið sent Kommunusamskipan Føroya uppskot til løgtingslóg um tilbúgving til hoyringar. 
Hoyringsfreistin var í fyrstu atløgu sett til 1. oktober. Í telduposti dagfestur 24 september boðar Fiskimálaráðið frá, at hoyringsfreistin er útsett til 18 oktober. Samstundis verður boðað frá, at fiskimálaráðharrin ynskir at viðgera uppskotið av nýggjum grundað á innkomnu viðmerkingarnar, og at uppskotið við broytingum síðani verður sent til hoyringar enn einaferð. 

Almennar viðmerkingar 

Kommunusamskipan Føroya kann als ikki góðtaka, at felagið ikki hevur verið við í tilgongdini at gera nýggja tilbúgvingarlóg. Eitt høvuðsmál við uppskotinum er at skipa og staðfesta ábyrgdarbýti ímillum land og kommunur. At kommunur uttan nakra kunning fáa sent eitt liðugt uppskot til hoyringar kann ikki góðtakast. Tá ið málsøkið tilbúgving varð yvirtikið 1. januar 2007, varð eitt brot um tilbúgving sett inn í brunalógina og skuldi hetta virka sum fyribils lógargrundarlag viðvíkjandi tilbúgving, til nýggj tilbúgvingarlóg varð gjørd. Ætlanin var tá, at viðkomandi útinnandi partar av tilbúgvingini í felag skuldu gera eina tilbúgvingarlóg. Hetta legði Kommunusamskipan Føroya, í sínum hoyringsskrivið viðvíkjandi broytingum í brunalógini dagfest 16 oktober 2006, eisini stóran dent á. 
Kommunusamskipan Føroya hevur síðani 2006 javnan heitt á landsmyndugleikarnar um at fáa greiðu á tilbúgvingarøkinum, serliga tá ið tað snýr seg tilbúgving í samband við oljudálking. Millum annað varð skriv sent bæði Innlendismálaráðnum og Fiskimálaráðnum 3. juni 2010, og bjóðaði Innlendismálaráðið eftirfylgjandi á ein fund, har trupulleikarnir viðvíkjandi tilbúgving í sambandi við oljudálking vóru viðgjørdur. Fiskmálaráðið valdi ikki at møta á hesum fundi. Niðurstøðan á fundinum var annars, at settur var ein arbeiðsbólkur við umboðum fyri kommunufeløgini, Innlendismálaráðið og Fiskimálaráðið, ið skuldi arbeiða víðari við at útgreina trupulleikarnar á økinum. Fiskimálaráðið hevur okkum kunnugt ikki latið við seg koma fyrr enn nú, eitt liðugt uppskot um tilbúgvingarlóg fyriliggur. 

Annað dømi um sera vánaligt samstarv og samskifti er samanfallið millum landsbyggireglugerð og tilbúgvingarlóg. Í løtuni situr ein arbeiðsbólkur og ger uppskot til byggireglugerð, sum millum annað skal umfata ásetingar um brunaviðurskifti. Samstundis snúgva partar av fyriliggjandi uppskotið (kap. 8)  seg um júst somu viðurskifti. Ímillum hesar bólkar hevur heldur einki samskifti ella samstarv verið.
Kommunuasamskipan Føroya undrast yvir, at so litið samskifti er ímillum tvey ráð  um málsøki, ið liggja so tætt uppat hvørjum øðrum. Kommunusamskipan Føroya mælir til at markamótini verða greina og at ábyrgdarøkini hjá ávíkavist Innlendismálaráðnum og Fiskimálaráðnum verða staðfest.

Serligar viðmerkingar 
Kap. 1 Virkisøkið

§ 1. Tilbúgvingarlógin nevnir als ikki dálking sum skaðahending. Gangast má út frá, at dálking er ein partur av lógini, og tí er umráðandi, at dálking eisini verður nevnt positivt í lógini.  
Kap 2 Landstilbúgving

§ 4. Eitt umsitingarráð skal setast við løgmansstjóranum og aðalstjórum úr øllum ráðum. Uppgávan hjá ráðnum er at tryggja tilbúgvingini fyri alt landi nøktandi sømdir.  Ráðið skal sambært viðmerkingunum tryggja samstarv, samskipan og gagnnýtslu av tí tilfeingið, sum vit hava í landinum. 
Havandi í huga, at ein stórur partur av tilbúgvingini liggur hjá kommununum, og at ráðið eftir øllum at døma eisini skal tryggja samskipan av tí tilfeingi, sum liggur hjá kommununum, so eiga kommunurnar at verða partur av umsitingarráðnum.
§ 6. Sambært stk. 1 ásetur landsstýrismaðurin stødd og vav av kommunalu átakstilbúgvingini. Í viðmerkingunum stendur, at vavið á kommunalu tilbúgvingini partvíst er treytað av fíggjarførleika hjá kommununum. 

Um kommuna ikki hevur fíggjarligan førleika at tryggja eina nøktandi tilbúgving, verður tað so landi sum tryggjar at tilbúgvingin er nøktandi?

Sambært stk. 2 Kann landsstýrismaðurin áseta útreiðslubýti millum land og kommunur í samband við útbúgving av átaksmanning. 
Gangast má út frá, at kommunurnar ikki verða kravdar eftir peningi fyri útbúgvingina av sløkkiliðsfólki og tilbúgvingarleiðarum, soleiðis sum skrivað stendur í viðmerkingunum.

Kap 3. Kommunal tilbúgving

Tilbúgvingin er býtt upp í 3 tilbúgvingarstig, alt eftir vavi av skaða. 

1. Tann kommunal tilbúgvingin 

2. Tann kommunal tilbúgvingin við hjálp frá grannakommunum

3.  Landstilbúgvingin.

Hetta er í útgangsstøði eitt gott uppbýti. Men royndirnar hjá kommununum í samband við eitt nú basing av størri oljudálkingum hevur verið, at eingin landstilbúgving hevur verið tøk hjá kommununum at heita á.

Í uppskotinum verður stórur dentur lagdur á at áseta, hvørja skyldur kommunurnar hava í samband við tilbúgving, men uppskoti eigur eisini í størri mun at nágreina, hvørjar skyldurnar hjá landinum eru, og hvar mørkini eru ímillum tey 3 tilbúgvingarstigini.  

§ 7 Sambært stk. 2 kunna kommunur verða felags um kommunalu tilbúgving. 
Hvussu samsvarar hetta við tær avmarkingar, sum “løgtingslóg um sjálvbodnar kommunusamanleggingar og kommunal samstørv í sambandi við lógarbundnar uppgávur” ásetur í mun til kommunal samstørv?
§ 8 ásetur at kommunal tilbúgving skal standa tøk hjá aðrari kommunalari tilbúgving um hetta gerst neyðugt. 

Her er vandi fyri at ein tilbúgving, hjá einari kommunu verður “tømd” og óvirkin orsaka av skaðahending í aðrari kommunu. Neyðugt er við nærri ásetingum, soleiðis at kommunur ikki verða uttan tilbúgving orsaka av skaðahending í grannakommunu.
Sambært stk. 2 verða bert beinleiðis útreiðslur, ið standast av at veita hjálpina endurgoldnar. 
Hvat liggur í  hugtakinum “beinleiðis útreiðslur” eigur at verða útgreina.
§ 9 Sambært stk. 1 skal landstilbúgvingin veita kommunalu tilbúgvingunum hjálp, tá hetta er neyðugt. Nær hendan skyldan tekur við, eigur at verða nærri lýst.
Sambært stk. 3 skulu kommunurnar vegna landið veita grannakommunum hjálp um tilbúgvingar og brunaumsjón landsins krevur tað. 

Tá ið tað stendur, at kommunurnar vegna landið skulu veita hjálp, so má gangast út frá at talan er um 3. tilbúgvingarstig. Men um 3 tilbúgvingarstig bert merkir, at kommunurnar vegna landið veitir hjálpina, fyri síðani at senda landinum endurgjald fyri útreiðslur, so hevur landstilbúgvingin einki ítøkiligt innihald.  Hugtakið landstilbúgving má útgreinast, og tað má ítøkiligt ásetast hvat hendan skal innihalda.
Sambært stk. 4 verður álagt kommununum at hýsa útgerð hjá landinum. Er ætlanin at áleggja kommununum hesar skyldur, uttan at endurrinda kommununum møguligan meirkostnað?
§ 18 stk. 2 eigur at verða strikað.

KAP 4 Fyritøkur
§ 19 Sambært § 11 stk. 6 skulu kommunurnar hava yvirlit yvir útgerð á einstøku fyritøkunum í kommununi. Sambært § 19  stk. 3 er tað tilbúgvingar- og brunaumsjónin, ið hevur eftirlitið við somu virkjum. Hvør skal tryggja at yvirlitið yvir útgerð støðugt er dagført, og svarar til yvirlitið hjá kommununi?
KAP 5 Bjargingarfeløg

§ 21 Sambært stk. 2 skal Tilbúgvingar- og brunaumsjónin landsins samskipa samstarvið ímillum bjargingarfeløg og eitt nú kommunalar tilbúgvingar.  Hetta er í flestu førum helst óneyðugt.

KAP 8:  Fyribyrging o.a.
§36 -39 Tilbúgvingar – og brunaumsjónin fær heimild til at gera ásetingar um nærum alla bygging við tí úrslitið, at øll bygging skal sendast til og viðgerast av tilbúgvingar- og brunaumsjónini.  Úrslitið av hesum verður annaðhvørt langar bíðitíðir í mun til góðkenningar, ella ein stovnur við umfatandi fyrisiting.  

Nærri ásetingar eiga at verða gjørdar fyri mørkini millum kommunala byggimálsviðgerð og tað brunateknisku viðgerð, sum eigur at liggja hjá tilbúgvingar- og brunaumsjón landsins 
Harumframt eiga ásetingarnar í hesum parti at verða viðgjørdar saman við tí arbeiði, sum í løtuni verður gjørt í samband við nýggja landsbyggireglugerð.
Tilmæli
Uppskotið eigur at verða tikið aftur og endurskoða í samráð við teir partar sum vara av tilbúgvingarøkinum.
Kommunsamskipan Føroya kann ikki góðtaka, at felagið ikki er við lógarfyrireikandi arbeiðinum á hesum fyri kommunurnar so týðandi øki 

Í øðrum lagi eiga Fiskimálaráðið og Innlendismálaráðið at fáa greiðu á sinamillum viðurskiftum, og fáa greitt møguligar ósemjur um ábyrgdarbýti á tilbúgvingarøkinum, sum eftir øllum døma eru millum ráðini.
Kommunusamskipan Føroya tekur fyri givið at felagið í næstum verður innkalla til fund í samband við víðari viðgerð av uppskotinum. 

